
ПРЕДГОВОР 

 

 Изминатата година беше одбележана од една страна со постепеното 

закрепнување од пандемијата, а од друга страна со руската агресија во Украина која 

доведе до нови пореметувања во глобалните економски текови. Како последица од тоа, 

македонските компании и особено бизнисите водени од жени како категорија којашто 

беше сериозно погодена од пандемијата, паралелно со (не)целосното пост-пандемиско 

опоравување се соочија со нови предизвици: нарушувања во синџирите на снабдување со 

суровини и репроматеријали, енергетска криза и следствено пораст на цените на сите 

производи зависни од енергенси, нагласена економска несигурност и општа инфлација. 

 На национално ниво, беше донесена Стратегијата за родова еднаквост 2022-2027 

година која, меѓу другото, ги предвидува целите за учество на жените на лидерски 

позиции во политичкиот, економскиот и јавниот живот и за вреднување и признавање на 

домашната работа и неплатената грижа, како дел од клучните аспекти кои би требало да 

го поттикнат женското претприемништво. Спроведувањето на стратегијата за женско 

претприемништво 2019-2023 година е во тек. Сепак, статистичките показатели поврзани 

со родовата еднаквост покажуваат дека сè уште постои голем простор за унапредување на 

состојбите поврзани со родовата еднаквост на економски план, вклучително и преку 

охрабрување и олеснување на можностите за жените да започнат и водат сопствен 

бизнис. 

 Во таков контекст, сè уште претстои да се направи детална проценка на севкупното 

влијание на повеќекратната криза врз македонската економија, мерките преземени од 

страна на креаторите на јавни политики, нивната соодветност и полезност за успешно 

справување со кризите и секако, конкретното влијание врз жените претприемачи и 

нивните активности. Неопходно е да се согледа како актуелните предизвици се 

одразуваат на и онака кревката позиција на жените на водечки позиции во деловното 

опкружување и на можноста за нив да ги продолжат непречено своите тековни 

активности, но и дополнително да ги развиваат своите бизниси.  

Во актуелната ситуација, на женското претприемништво би требало да се гледа 

како на алатка и адут за надминување на кризните состојби, не само на микро ниво на 

семејството, туку и на макро ниво, како потенцијален двигател на локалната и 

националната економија. За таа цел, и оваа година Националната платформа за женско 

претприемништво го изготви овој Барометар кој дава увид во тековните состојби и 

предизвици во областа на женското претприемништво, но и во активностите кои би 

требало да се преземат за максимизирање на потенцијалот на жените претприемачи. 

  Емилија Андонова 

Координаторка на Националната платформа за женско претприемништво 

ИЗВРШНО РЕЗИМЕ 

 

 Испитаничките кои 

одговориле на прашалникот 

во најголем дел се 

управителки на сопствен 

бизнис (43,8%), со искуство 

од пет до десет (37,5%) и 

над десет години (35,4%). 

Тие претежно водат 

микропретпријатија (69,8%) 

кои се главно лоцирани во 

градска средина (64,6%) и 

спаѓаат најмногу во 

производствениот и услужниот сектор (по 20,8% соодветно). 

 Над половина од анкетираните (56,3%) сметаат дека во државата има поволни 

услови за започнување сопствен бизнис. Жените претприемачи најчесто се 

впуштаат во претприемачкиот свет заради поголема заработка (52,1%) и желба за 

поголема независност (49%), иако тоа што најчесто ги одвраќа од ваквиот чекор е 

немањето пристап до финансии (50%), ограничените можности на пазарот (47,9%) 

и неволноста да се преземе ризик (46,9%). 

 Половина од испитаничките сметаат дека во државата има поволно деловно 

опкружување за водење сопствен бизнис. Од друга страна, според 56,3% системот 

за социјална и здравствена заштита не им оди во прилог на жените претприемачи, 

а според 61,5% сивата економија има сериозно негативно влијание врз 

економските оператори. 

 Најчестите извори на финансирање кои ги користат жените претприемачи за да 

започнат свој бизнис се сопствени средства (55,2%), заеми од членови на 

семејството и пријатели (53,1%) и банкарски кредити (46,9%), а повеќе од половина 

(59,4%) сметаат дека нема доволно можности за финансирање на сопствениот 

бизнис под поволни услови. Од друга страна пак, испитаничките најмногу ги 

искористиле или би ги искористиле државната поддршка (45,8%) и сопствените 

средства (39,6%) како извори на финансирање за проширување на својот бизнис, 

иако се бележи пораст и на испитаничките кои би искористиле алтернативни 

извори на финансирање како бизнис ангели, краудфандинг и ризичен капитал. Во 

тој контекст, дури 79,2% сметаат дека државата треба да го олесни пристапот до 

финансии, вклучително преку банкарски гаранции, микрофинансирање и кредити. 

 Во претприемачката кариера, половина од испитаничките искусиле 

дискриминација (50%), што претставува сериозен пораст во споредба со минатата 

година. Останатите чести предизвици со кои се соочуваат жените претприемачи се 

ограничените деловни контакти (53,1%), ниското ниво на финансиска писменост 

(52,1%) и и притисок од средината (47,9%). Приходот од претприемачките 

активности им овозможува удобен живот на 54,2% наспроти 30,2% од 

анкетираните, што покажува значителен пад во споредба со минатата година. 

 Значителен е процентот (58,3%) на оние кои сметаат дека нема доволна и 

соодветна поддршка за жени претприемачи во вид на тренинзи, менторство, 

советодавни услуги, грантови и тоа е она што на жените претприемачи им е 

најважно да го добијат - поддршка во вид на обуки и менторство (65,6%), како и 

пристап до финансирање под поволни услови (69,8%). На жените претприемачи 

најмногу би им користеле обуки за продажба (45,8%), маркетинг (43,8%), човечки 

ресурси (35,4%), обезбедување финансии/односи со инвеститори по (35,4%), 

односи со клиенти/јавност со (29,2%), финансиски менаџмент (27,1%), 

информатички вештини (27,1%), итн. 

 Бизнисите на 56,3% од испитаничките успеале да ги надминат последиците од 

пандемијата на КОВИД-19, додека 38,5% сè уште ги чувствуваат последиците. 

Актуелните грижи на жените претприемачи во најголема мера се инфлацијата 

(61,5%), снабдувањето со суровини и репроматеријали (47,9%), енергетската криза 

(45,8%), сивата економија (42,7%) и најавената даночна реформа (41,7%). 

 За наредниот тригодишен период, испитаничките најмногу се надеваат да го 

зголемат профитот (69,8%), да се прошират на нови пазари (63,5%) и да ја 

прошират палетата на производи/услуги (43,8%). 

 Поголемиот дел од анкетираните, односно 62,5% не се членки на некое здружение 

или мрежа кои обезбедуваат услуги и поддршка за жени претприемачи наспроти 

37,5% кои членуваат во некоја таква структура. Испитаничките во голем процент 

(68,8) сметаат дека во последната година немало никаква промена за развојот на 

женското преприемништво. 

ВОВЕД 

 

Во периодот септември-октомври 
2022 година, Националната платформа за 
женско претприемништво (НПЖП) го 
спроведе второто годишно истражување 
на перцепциите и ставовите во врска со 
состојбите со женското 
претприемништво. Целта беше да се 
утврдат актуелните тенденции и 
евентуални промени во споредба со 
минатата година, но и да се разгледаат 
прашања поврзани со новите, тековни 

предизвици кои се наметнуваат врз националната економија воопшто и конкретно врз 
жените претприемачи. 

Барометарот за женско претприемништво за 2022 година се заснова на 27 прашања со 
повеќе понудени одговори и прашања од отворен тип, распоредени во 6 категории:  

- основни податоци за испитаничката;  
- деловно опкружување за започнување и водење сопствен бизнис;  
- мотивација, предизвици и потреби на жените претприемачи; 
- пристап до финансии;  
- лични искуства и очекувања;  
- актуелни предизвици. 

Во согласност со бавните трендови на промена кон подобро на состојбите во поглед 
на родовата еднаквост воопшто, не се бележат тектонски поместувања ни во поглед на 
женското претприемништво во Македонија. Загрижувачки е порастот на бројот на 
испитанички кои одговориле дека се соочиле со дискриминација, како и бројот на жени 
претприемачи кои не можат да обезбедат услови за удобен живот благодарение на 
своите активности. Сивата економија станува растечка причина за загриженост, додека 
пристапот до финансии игра сè повеќе клучна улога кога станува збор за очекувањата во 
поглед на поддршка, пред сè од државата. Сепак, во поглед на предизвиците, можеби 
поважни од пристапот до финансии стануваат можностите за вмрежување и стекнување 
знаења и вештини. Во тој поглед, фактот дека сè поголем број испитанички сметаат дека 
поддршката која се обезбедува е недоволна или несоодветна укажува на тоа дека е 
потребно прилагодување на поддршката имајќи предвид директен фидбек од 
корисничките, односно жените претприемачи „од прва рака“.  

„Потребно е спроведување на поддршката во женското претпиемнишво на реален 

план, затоа што премногу време помина на декларативна поддршка од 

општеството и од институциите.“ 

Сепак, одредени забележани промени во одговорите на поединечни прашања, 
внесуваат мала доза на оптимизам дека сепак напорите во оваа област во изминатиот 
период вродуваат со плод, и покрај генерално негативните циклуси кои ја зафатија 
европската и националната економија. Тука пред сè се вбројува поголемата свесност за 
нетрадиционалните, алтернативни извори на финансирање којашто има потенцијал да 
влијае позитивно во една од клучните области за подобрување – пристапот до финансии. 

 

ПРОФИЛ НА ИСПИТАНИЧКИТЕ 

 

Профилот на испитаничките во голема мера ја одразува реалната 
слика на македонската економија и застапеноста на жените во различни 
сектори на дејност, обезбедувајќи репрезентативност и издржаност на 

добиените одговори. Најголемиот дел од испитаничките – 43,8% се управителки 

на сопствен бизнис, 28,1% водат бизнис кој го започнале други, 15,6% се 
самовработени, а 12,5% се заинтересирани за отпочнување на сопствен 
бизнис. Во поглед на искуството во претприемништвото, речиси еднакво 
беа застапени испитанички од трите категории (0-5 години - 27,1%, 5-10 
години - 37,5% и над 10 години - 35,4).  

  Најголем процент (64,6%) од бизнисите на испитаничките се лоцирани 
во град, додека пак, помал е процентот (22,9%) на бизнисите лоцирани и 
во град и во село, како и на бизнисите кои се одвиваат единствено онлајн 
(8,3%). Испитаничките во најголем дел водат микропретпријатија (69,8%) 
или мали претпријатија (22,9%), а изостануваат одговори од жени 

претприемачи кои водат претпријатија со над 250 вработени (2%), каде самата 
застапеност на жени на водечките позиции е значително помала. 

Компаниите коишто ги водат испитаничките претставуваат 
различни области на дејност, претежно од производствениот и услужниот 
сектор (по 20,8% соодветно), потоа туризам и угостителство (14,6%), 
трговија на големо и мало (12,5%), информатички технологии (8,3%) и 
земјоделство (7,3%). 

ТЕНДЕНЦИИ И СОСТОЈБИ ВО 2022 ГОДИНА 

 

Перцепции во однос на деловното опкружување 

Во оваа категорија беа разгледани личните ставови за започнување и водење на 
сопствен бизнис. Во однос на прашањето дали во државата има поволни услови за 
започнување сопствен бизнис, повеќе од половина од испитаничките се изјасниле 
позитивно (7,3% со „да, сосема“ и 49% со „да, до некаде“), наспроти 30,2% кои 
одговориле „најчесто не“и 10,4% „не воопшто“. 

Во однос на причините поради кои жените започнуваат сопствен бизнис, доминира 
желбата за професионален развој и унапредување, односно над половина од 
испитаничките ја навеле поголемата заработка (52,1%), желбата за поголема независност 
(49%) и неможноста да ги остварат кариерните амбиции на претходното работно место 
(44,8%). Интересно е да се спореди процентот на оние коишто се определиле за сопствен 
бизнис поради неможноста да најдат друга работа (40,6%) наспроти оние кои го сториле 
тоа поради согледана можност на пазарот (28,1%), што покажува дека сè уште доминира 
бројот на жени кои станале претприемачи поради потреба. Значителен е процентот и на 
оние кои на овој начин се обиделе да постигнат подобра рамнотежа меѓу приватниот и 
професионалниот живот (20,8%), но се бележат и алтруистички побуди како желбата да се 
помогне и придонесе кон развојот на заедницата и општеството (15,6%).  

Од друга страна, жените се 
обесхрабруваат да преземат ваков чекор 
најмногу поради финансиски и 
бирократски причини: немање пристап до 
финансии (50%), ограничени можности на 
пазарот (47,9%), премногу бирократија 

(30,2%), мала/недоволна заработка (14,6%). Но, ништо помалку важни не се и личните 
причини како: неволноста да се преземе ризик (46,9%) и ниската самодоверба (44,8), 
обврската да се грижат за членови од семејството (25%), како и недоволното ниво на 
познавања и вештини (9,4%). Тоа што исто така недостига за да ги мотивира и охрабри 
жените претприемачи е недоволен/несоодветен систем за обезбедување поддршка 
(обука, менторство, советодавни услуги - 20,8%). 

Што се однесува до ставовите околу тоа дали има поволно деловно опкружување 
во државата за водење сопствен бизнис, одговорите се во голема мера слични со 
ставовите во врска со започнување сопствен бизнис. Конкретно, половина од 
испитаничките имаат позитивен став, односно 41,7% сметаат дека деловното 
опкружување е до некаде поволно, а 8,3% сметаат дека е сосем поволно, напроти 45,8% 
проценти кои сметаат дека бизнис климата најчесто или воопшто не поддржува водење 
сопствен бизнис (35,4% и 10,4% соодветно).  

Одговорите се претежно негативни кога станува збор за тоа како е поставен 
системот за социјална и здравствена заштита кон жените особено во поглед на 

„Очекувањата се жените да не бидат 

само во мали бизниси и услужен 

сектор, туку и на јавни функции и во 

макро бизниси“. 

породилното отсуство, боледувањето, згрижувањето на деца и возрасни членови на 
семејството и сл. 42,8% од анкетираните сметаат дека системот е поволен до некоја мера 
(36,5%) или сосема (6,3%), додека повеќе од половина од испитаничките (56,3%) сметаат 
дека системот не им оди во прилог на жените претприемачи (44,8% - најчесто не, а 11,5% - 
не, воопшто). Последниов процент е забележителен, а во комбинација со отсуството на 
повеќе категорични одговори дека системот е добро поставен укажува на потребата од 
подобро системско уредување на ова прашање за олеснување на условите и одлуката на 
жените да се впуштат во сопствен бизнис. 

Во споредба со минатата година, жените претприемачи гледаат сè понегативно на 
неформалната (сива) економија затоа што според нив истата има сериозно негативно 
влијание врз економските оператори кои работат легално (61,5%) и води кон значително 
намалување на приходите во буџетот (34,4%). Од друга страна пак, околу една третина од 
нив сметаат дека ваквата економија им помага на некои маргинализирани групи да 
преживеат (35,4%). Иако гледиштата се спротивставени за тоа дали во последните неколку 
години таа е во пораст или опаѓање (20% наспроти 13,5%), една четвртина од 
испитаничките се согласни дека се потребни поголеми напори за нејзино сузбивање 
(26%). 

 

Мотивација, предизвици и потреби на жените претприемачи 

 

Предизвиците со кои се соочуваат 
жените во претприемништвото се поврзуваат 
пред сè со можностите за вмрежување и 
стекнување знаења и вештини, односно со 
ограничените деловни контакти (53,1%), 
ниското ниво на финансиска писменост (52,1%) 
и менаџерски вештини (42,7%), како и 
недоволното познавање на релевантните 
законски прописи (30,2%). Тоа укажува на 
потребата од повеќе и подостапни можности 

за едукација, менторирање, доквалификување на жените за полесно справување со 
предизвиците во претприемачката средина. Освен тоа, значителен процент од 
испитаничките се соочуваат со тешкотии во пристапот до финансии (42,7%), недостиг на 
поддршка од соодветните државни институции/агенции (43,8%) и обврски за грижа за 
членови на семејството (29,2%). 

Во прилог на таа констатација одат и одговорите на следното прашање за 
достапната поддршка за жени претприемачи (тренинзи, менторство, советодавни услуги, 
грантови, итн.). Над половина од одговорите (58,3%) се дека нема доволна и соодветна 
поддршка (47,9% најчесто не, 10,4% не, воопшто). Наспроти тоа, 39,6% се изјасниле дека 
достапната поддршка е доволна и соодветна (30,2% да, до некаде, 9,4% да, сосема). 

„Нема поддршка на жената од 

страна на државата, жената не 

поседува имот за да може да 

аплицира за грантови. Треба многу 

работи да се променат за да ѝ се 

даде на жената можност да биде 

претприемач.“ 

Во контекст на потребната поддршка, на жените претприемачи им е најважно да 
добијат финансирање под поволни услови (69,8%), поддршка во вид на обуки и 
менторство (65,6%) и преку бизнис инкубатори (44,8%). Понатаму, потребна им е 
поддршка преку активности за поврзување и воспоставување деловни контакти (40,6%), 
програми за отпочнување сопствен бизнис (35,4%), но и обезбедување простор за работа 
(34,4%). 

Покрај претходно наведените форми на поддршка, од жените претприемачи беше 
побарано да се изјаснат што треба да преземе државата за да ги поддржи во нивната 
економска активност. Повторно доминира потребата од финансиска поддршка: дури 
79,2% сметаат дека државата треба да го олесни пристапот до финансии, вклучително 
преку банкарски гаранции, микрофинансирање и кредити. Понатаму, значителен е 
процентот и на оние кои мислат дека државата треба да понуди програми за градење на 
претприемачки вештини, обуки, менторство итн. (44,8%), да работи на подобрување на 
системот за социјална и здравствена заштита (38,5), да поттикнува свесност за практиките, 
можностите и придобивките од претприемништвото (35,4%). Потоа следуваат одговорите 
за поддршка во вид на поедноставување на деловната регулатива со цел намалување на 
бирократските практики и бариери (29,2) и градење култура која го поддржува женското 
претприемништво (27,1%). Во помала мера е застапена потребата од јакнење на мрежите 
на жени претприемачи (19,8%) и поддршка за дигитализација и воведување нови 
технологии (17,7%). 

 

Пристап до финансии 

Според одговорите, пристапот до финансии останува еден од најголемите 
предизвици за жените претприемачи. Најчестите извори на финансирање кои тие ги 
користат за да започнат свој бизнис се сопствени средства (55,2%), заеми од членови на 
семејството и пријатели (53,1%), банкарски кредити (46,9%) и државна поддршка (31,3%). 
Понатаму, во споредба со минатата година, значително поголем удел имаат и 
краудфандинг платформите (33,3%), бизнис ангелите (29,2%) и ризичниот капитал (22,9%), 
што укажува на поголема свесност за и перцепирана достапност на овој вид 
финансирање. За сметка на тоа, микрокредитирањето како опција бележи значително 
намалување (9,4%). 

Ставовите во врска со тоа дали има доволно можности за финансирање на 
бизнисот под поволни услови се во голем процент негативни, односно безмалку половина 
од испитаничките (49%) одговориле дека најчесто нема, а 10,4% дека воопшто нема 
поволни услови. Од друга страна, 37,6% имаат поинакво размислување (31,3% сметаат 
дека условите се до некаде поволни и 6,3% дека условите се сосема поволни).  

„Во моментот кога жените може да дојдат до финансиски средства без 

бирократија, тогаш може да донесеме заклучок дека има степен на подобрување 

во овој сегмент.“ 

Кога се работи за изворите на финансирање коишто испитаничките ги искористиле 
или би ги искористиле за да го прошират својот бизнис, доминираат следниве одговори: 
државна поддршка (45,8%), сопствени средства (39,6%), заеми од членови на семејството 
и пријатели (37,5%), по што следуваат банкарските кредити (26%), микрокредитирањето 
(13,5%) и позајмици од други компании (10,4%). И во поглед на личното искуство и избор, 
се забележува поголема застапеност на одговорите поврзани со нетрадиционалните 
видови финансирање, како што се бизнис ангели (38,5%), краудфандинг платформи 
(31,3%) и ризичниот капитал (17,7%). 

 

Лични искуства 

Следниот кластер прашања се 
однесува на искуствата на жените во 
претприемништвото. Чести се ситуациите 
кога жените претприемачи биле предмет на 
дискриминација (50%), што претставува 
значителен пораст во споредба со 
претходната година (31% во 2021). 
Понатаму следуваат притисокот од 
средината (47,9%), како и деловни и 
финансиски предизвици како: тешкотии во 
деловното планирање (43,8%), финансиска 
несигурност (38,5%, со забележителен пад од 59,2% минатата година), преголем обем на 
работа (34,4%), мала побарувачка на производите/услугите (30,2%). Испитаничките 
одговориле дека поретко искусуваат тешкотии во балансирањето меѓу професионалните 
и семејни обврски (19,8%) или осаменост (11,5%). 

Приходот од претприемачките активности им овозможува сосема или до некоја 
мера удобен живот на речиси 2/3 од испитаничките, наспроти 1/3 од анкетираните кои се 
изјасниле дека приходот најчесто или воопшто не им овозможува такви услови. Оваа 
ситуација покажува тренд на влошување од минатата година кога 81,5% од испитаничките 
имале севкупно позитивен одговор. 

За подобра анализа на потребите од обука за подобрување на вештините за 
водење бизнис, на испитаничките им беа понудени повеќе опции. Од дадените одговори 
произлегува дека на жените претприемачи најпотребни им се обуки за продажба (45,8%), 
маркетинг (43,8%), човечки ресурси (35,4%), обезбедување финансии/односи со 
инвеститори (35,4%), односи со клиенти/јавност (29,2%), финансиски менаџмент (27,1%), 
информатички вештини (27,1%), а во помала мера деловно планирање и организација 
(15,6%), работни односи и други општи правни прописи (14,6%) и интернационализација и 
извоз (11,5%). 

Моето искуство покажа голема 

дикскриминација спрема жени со идеи, 

бидејќи женските идеи се слушаат, но 

некако сметаат дека не сме стабилни 

и веродостојни и затоа во 100% од 

случаите се зема машката идеја за 

реализација. Токму во шовинизмот се 

состои најголемиот проблем.“ 

„Жената претприемач е сè уште со недоверба гледана кај нас.“ 

Понатаму, од испитаничките беше побарано да ги искажат своите очекувања од 
нивниот бизнис за следните три години, при што во споредба со минатата година се 
бележат попозитивни тонови. Тоа што се истакнува како најголемо очекување е 
зголемувањето на профитот (69,8%), како и проширување на нови пазари (63,5%). Со 
помал процент се застапени очекувањата за проширување на палетата на 
производи/услуги (43,8%) и вработување на повеќе лица (34,4%), но се бележи поголем 
процент на испитанички кои размислуваат за промена на дејноста/секторот (24%, во 
споредба со 8,6% во 2021 година). Минорен е процентот на одговори како враќање на 
почетната инвестиција (8,3%), намалување на обемот на работа или затворање на 
бизнисот (7,3%) или никакви промени (6,3%). 

Поголемиот дел од анкетираните, односно 62,5% не се членки на некое здружение 
или мрежа кои обезбедуваат услуги и поддршка за жени претприемачи наспроти 37,5% 
кои членуваат во некоја таква структура, што укажува на релативно ниското ниво на 
свесност и запознатост со потенцијалните придобивки од здружувањето за остварување 
на заеднички цели. 

 

Актуелни предизвици 

Поминаа повеќе од две години од 
почетокот на пандемијата на КОВИД-19 со 
сите промени коишто таа ги донесе, па 
следствено на тоа, жените претприемачи 
беа прашани дали нивниот бизнис целосно 
ги надминал последиците од пандемијата. 
Повеќе од половина од одговорите се 
позитивни, односно 56,3% од бизнисите на 
испитаничките ги надминале последиците 
(12,5% сосема, а 43,8% се во подобра 
состојба, иако уште не се вратиле на 
претходното ниво). Сепак, не е мал 

процентот и на оние кои сè уште ги чувствуваат последиците (38,5%). 

Се чини дека пандемијата и нејзините последици се поодмината грижа кај 
испитаничките кои во моментов како претприемачи се позагрижени за актуелните 
случувања како инфлацијата (61,5%), снабдувањето со суровини и репроматеријали 
(47,9%), енергетската криза (45,8%), сивата економија (42,7%) и најавената даночна 
реформа (41,7%). Во помала мера, тие се загрижени и за намалена побарувачка поради 
конфликтот во Украина (18,8%) и последиците од пандемијата на КОВИД-19 (15,6%). 

На прашањето за перцепцијата дали во текот на последната година имало некакво 
подобрување во поглед на развојот на женското претприемништво воопшто, 
анкетираните во голем процент се изјасниле дека не гледаат никаква промена (68,8%), а 
само 29,2% сметаат дека имало некакво подобрување. 

ПРЕПОРАКИ 

 

 Препораките од минатата година во голема мера остануваат релевантни, особено 
во поглед на зајакнување на поддршката на Владата за олеснување на пристапот до 
финансии во соработка со банкарските и финансиските институции, како и натамошно 
подобрување на системот за социјална заштита. Покрај тоа, овој Барометар продолжува 
да обезбедува релевантни и засновани информации во врска со тоа како мерките за 
поддршка кои ги обезбедуваат различни чинители (државните и локалните власти, 
граѓанското општество и останатите) би можеле да бидат конкретно прилагодени на 
искажаните потреби од страна на жените претприемачи.  

Дополнително, би требало: 

 

  

Владата да ги зајакне напорите за сузбивање на сивата економија и 
да одреди мерки за помош со инфлацијата и зголемувањето на 
цените на електрична енергија за да се амортизира ударот врз 
стопанството, вклучително и бизнисите на жените претприемачи.

Државата, на сите нивоа и во сите сектори, треба да вложи 
поголеми напори за постигнување на рамноправност помеѓу 
мажите и жените и за поголема застапеност на жените како во 
бизнис секторот, така и на јавни функции.

Потребна е поголема видливост на здруженијата и мрежите на жени, 
вклучително и жени претприемачи за поголема поддршка (од 
жените за жените), преку лични успешни примери, споделување 
искуства и вмрежување.

Барометарот се спроведува во рамки на проектот „Национална платформа за 
женско претприемништво (NPWE)“, кофинансиран од Европската Унија, 

имплементиран од Здружение на бизнис жени, во партнерство со Фондација за 
менаџмент и индустриско истражување,  Сојуз на Стопански комори на Македонија 

и Национална федерација на фармери. 

 

 

 

 

 

 

Повеќе информации за проектот: www.weplatform.mk 

 

Извештајот од барометарот е изработен со поддршка на Европската Унија. За содржината 
одговара авторот Здружение на бизнис жени во соработка со Фондација за менаџмент и 
индустриско истражување, Сојуз на стопански комори и Национална федерација на 

фармери и истиот не ги изразува гледиштата на ЕУ. 

